
Parashuramakritam Shri Krishna Stotram

પરશુરામકૃતં શ્રીકૃષ્ણસ્તોત્રમ્

પરશુરામુવાચ ।
નમો નમઃ કારણવિગ્રહાય પ્રપન્નપાલાય સુરાર્ત્તિહારિણે   ।
બ્રહ્મેશવિષ્ણ્વિન્દ્રમુખસ્તુતાય નતોઽસ્મિ નિત્યં પરમેશ્વરાય॥ ૨, ૩૭.૧૫॥
યં વેદવાદૈર્વિવિધપ્રકારૈર્નિર્ણેતુમીશાનમુખા     ન શક્નુયુઃ ।
તં ત્વામનિર્દેશ્યમજં પુરાણમનન્તમીડે ભવ મે દયાપરઃ॥ ૨, ૩૭.૧૬॥
યસ્ત્વેક ઈશો નિજવાઞ્ચ્છિતપ્રદો ધત્તે તનૂર્લોકવિહાર રક્ષણે ।
નાના વિધા દેવમનુષ્યતિર્યગ્યાદઃ સુ ભૂમેર્ભરવારણાય॥ ૨, ૩૭.૧૭॥
તં ત્વામહં ભક્તજનાનુરક્તં વિરક્તમત્યન્તમપીન્દિરાદિષુ ।
સ્વયં સમક્ષંવ્યભિચારદુષ્ટચિત્તાસ્વપિ પ્રેમનિબદ્ધમાનસમ્॥ ૨, ૩૭.૧૮॥
યં વૈ પ્રસન્ના અસુરાઃ સુરા નરાઃ સકિન્નરાસ્તિર્યગયોનયોઽપિ હિ ।
ગતાઃ સ્વરૂપં નિખલં વિહાય તે દેહસ્ત્ર્યપત્યાર્થમમત્વમીશ્વર॥ ૨, ૩૭.૧૯॥
તં દેવદેવં ભજતામભીપ્સિતપ્રદં નિરીહં ગુણવર્જિતં   ચ ।
અચિન્ત્યમવ્યક્તમઘૌઘનાશનં પ્રાપ્તોઽરણં પ્રેમનિધાનમાદરાત્॥ ૨, ૩૭.૨૦॥
તપન્તિ તાપૈર્વિવિધૈઃ   સ્વદેહમન્યે તુ યજ્ઞૈર્વિવિધૈર્યજન્તિ   ।
સ્વપ્નેઽપિ તે રૂપમલૌકિકંવિભો  પશ્યન્તિ નૈવાર્થનિબદ્ધવાસનાઃ॥ ૨, ૩૭.૨૧॥
યે વૈ ત્વદીયં ચરણં ભવશ્રમાન્નિર્વિણ્ણચિત્તા   વિધિવત્સ્મરન્તિ ।
નમન્તિ ભક્ત્યાથ સમર્ચયન્તિ વૈ પરસ્પરં સંસદિ વર્ણયન્તિ॥ ૨, ૩૭.૨૨॥
તેનૈકજન્મોદ્ભવપઙ્કભેદનપ્રસક્તચિત્તા ભવતોંઽઘ્રિપદ્મે ।
તરન્તિ ચાન્યાનપિ તારયન્તિ હિ ભવૌષધં નામ સુધા તવેશ॥ ૨, ૩૭.૨૩॥
અહં પ્રભો કામનિબદ્ધચિત્તો ભવન્તમાર્યં વિવિધપ્રયત્નૈઃ ।
આરાધયં નાથ ભવાનભિજ્ઞઃ કિં  તે હ વિજ્ઞાપ્યમિહાસ્તિ લોકે ॥ ૨, ૩૭.૨૪॥
ઇતિ બ્રહ્માણ્ડપુરાણે મધ્યભાગે સપ્તત્રિંશાધ્યાયાન્તર્ગતં 

પરશુરામકૃતં શ્રીકૃષ્ણસ્તોત્રં સમાપ્તમ્ ।
બ્રહ્માણ્ડપુરાણ । મધ્યભાગ । ઉપોદ્ધાત । અધ્યાય ૩૭/૧૫-૨૪॥

